
1. Iliburiro 

Amahindura agera mu mahina ngo ahashye ubwami buhambire hari mu 
w’igihumbi maganacyenda na mirongo itanu n’icyenda ; urwimo rw’amashyaka 
rurahinda, rucinya amakamba amanywa arakamba, aho gukambika agana 
ubuhanzi ngo agire ubuhanga abeho nk’impanga ahubwo arahangana biracika 
amenshi muri yo ahata agahanga. 

Ay’ingwangwane agwa mu kantu kaba infutanwa karayakaya abura urutambiro 
ataga agaciro, atangatangwa impande zose, amahindura avamo amahindu, 
inkuba ziresa arahindana ava mu ruhando arahutera ubutazubura umutwe 
ukundi. 

Ilyigize inumba lirahaguruka lirahagarara maze lirasanya biracika, lijya ku 
ndengo ni ko gushoza, imbaga nyamwinshi irarimbanya, impande zose bavuza 
impanda, impundu zisuka urwanaga, induru zigenda ziyoyoka ariko mu nda 
yaryo hayongobera nkaho ryamize inyongobera. 

Libaye Intungarutoki rero kandi lyimitse Intungarutoki, limwe umwe, imbere 
n’inyuma, ntakubitwa ingabo mu bitugu, ntawe ugera ikirenge mu cye, abaye 
Ntambahagari atambishe intemeri mu Rwanda rwe, ni we Nyirurwanda wenyine 
gusa, aravuga ntavuguruzwa, mu ishyaka rya Mbyayumwe, utarusha kuko 
atarushwa, riragumbashye, ubugumba bushyira ubucike, umunsi yatebye 
akazatembana na ryo. 

Ishyaka ry’incike ryica nyiraryo, riramukukana rikamwesa kandi ntagira 
gitabara kuko yabaye Indasimburwa akaba na Kamara katamara amahano. 

Indahangarwa igahora iramba, bikaririmbwa ijoro n’umunsi ari nako irambirana 
mu abantu ariko ntikeburwe ngo ibyumve, inteko itetsemo ikoze amahano, naho 
amahanga agashungera ; mu baririrmba ngo narambe hari abitsa ngo nabambwe. 

Koko burya umwana apfa mu iterura. Lyanegekaye rite ko ritavutse ari ikinege? 

Umunsi ryagennye kuba ingunge, nguwo umunsi wa Nyamujyana wabyaye 
umurage w’urwimo rwimika ikinege mu kinege, umwe muri rimwe; mu nyuma 
ntawe umugwa mu ntege, mu mabega ntawe umubogora akaba Rutotezanzira 
rwa Nzaburyambwikombere umwe wapfuye atikoze imugongo. 

Uko ahata inzira ibirenge, mu ishyaka Rugondo iragonga, ntibyatinze iragongera 
ishengura uruti rw’umugongo, amahindu y’ubwiko arahundagara, inzira zibyara 
amahari, imandwa zibandwa igihari, kizahanura Nyakanga yanga amabuguma 
ay’Ingenzi muri yo ikayangiza agataha mu muhezo uzira iherezo. 

Umuvumo warwo urabandnya uza kurwaturamo Rukumbi izana agahenge 
gahimbaje ariko rero gahambiye kuko inyaryenge zakagugunnye umugese uhera 
mu mizi yako kaza kurandurwa n‘agahinda. 

Uko byagenze ntawe ubizi uretse abuje ubutungane kuko ari ubwo biha ubwabo 
maze bakabwuzua mu bitenga bitetse hejuru y’amatongo. 

Umuvumo rwavumwe ntuhwema nta n’ubwo utuza gukururumba noneho wigize 
nk’umuhinza ngo ugumye uhinzirize Rubanda. Hari igihe waje kurora hirya 
amashyaka urufaya arawikinga rusa n‘urwagaruye ubuyanja naho rurinjira mu 
nyanja. 

Yaje ahuruye nk’iya Gatera atera urwamo bishyira kera, arasakabaka 
nk’ibishwamwinyo, ashaka gukumbagaza Rukumbi no kuyikwena biri mu 
mihigo ari byo bishyira kuyikubura. 

Iyi nkubiri y’inkuba zesa izamo Kirimbuzi y’inzika n’inzigo zuzuye mu ntete 
n’uko izuzuzamo Gatanya, u Rwanda rwuzuramo urwango no ku rugara 
rurareremba, ihita yatanya irarukubita umutwe warwo irawanura rubura 
urwanura rurarigita inkaba yarwo irarworosa nuko ruhinduka umwisheke. 

Inzira y’Amahano iratongora ariko umutongo ni wawundi, iribyara Ikinege 
riragusha,ya nzira ihinduka Nyabagendwa n’uyu munsi irakgendwa kuko 
rubyara inzira y’incike nka bya bindi bica amarenge bikazarengera ku 
Rucunshu. 

2. Kubyara 

Wo kabyara we ! Nyakubyara ! Nyaguheka ! Kubyara ni ugusubiza ingobyi 
imugongo! Ukwibyara gutera ababyeyi ineza. 

Kubaho k’Umunyarwanda ni Ukubyara. Umubyeyi asasirwa ikiriri akakiraraho 
kugeza ku munsi wa munani, ari wo wo kurya ubunnyano no kwita izina. 
Indamutso y’umubyeyi ni Subirayo nta Mahwa. 

Kubyara rero ni ko kubaho k’Umunyarwanda ku buryo iyo Umubyeyi atabarutse 
ahambwa n’umwana we yahisemo ubwe. Imvugo yo kujya umuntu imbere 
n’umuhoro ni aho ikomoka. Ubwo ni mu bihe bahambaga mu ishyamba. Nta 
kibi rero nko kuba ingumba cyangwa kuba incike. Intimba itava mu nda ni 
uguhambishwa Ikara.Igitutsi kibi ni „ Gapfe utabyaye“. 

Ngo ibijya gucika biaca amarenga, nta yandi rero ni ayo  

3. Utoreza Intore kukurusha 

Mwana wanjye! Bana banjye! Nguwo umukiro w’Umunyarwanda ugenda 
ugataha mu rwego rw’Indengakamere. Ngiyo imvubo yo kurongora no 
kurongorwa; ugasimbagizwa n’ikuzo ryo kwitwa Umubyeyi. 

Ngo nyina w’umuntu ni umuti uvura myambi ! 

Umwana umurerera kuzakurusha byanarimba akanakuruta. None se Ishyaka 
ntiryibaruka Abarwanashyaka ? Ab’ingenzi muri bo bagahabwa Ibanze akaba 
aribo babanza ? Umugabo umwe agerwa kuri nyina, uw’ingezi nakurikirwe 
maze bareme uruhushya ruzira icyuho. 

Kuki Mana ubyara i Rwanda utatashye mu Mashyaka, wakumiwe n’iki 
Nyagasani ? Kuki kugeza magingo aya Amashyaka y’i Rwanda yagumbashye? 

Akagenda yibaruka IKINEGE kugeza ubwo cyabaye nko muri za Ngabo ngo 
zitagira igisasa maze igisaza kizirimo kikarwana aha batatu ; icyo mu ishyaka 
cyo ni aha bose. Ngo ukuboko kumwe kurya bihora ; iyo bitinze birahororomba! 

Mu myemerere yacu ; Nyagasani watubwiye ko iyanze gucika yabyaye babiri ; 
kuki mu Ishyaka ribyarwa n’ishya udatuma ribyara imfura, ubuheta 
n’ubuheture ? Kuki mu ikubitiro, ubwo twumvaga ko udutabaruye wimitse 
umwe mu ishyaka? Ntagire murumuna we ngo mu gihe atsikiye amugwe mu 
ntege ahubwo yatemba rugatema, kugeza ubwo rutenguka, rugatembagara, 
kuzarwubura bikaba ari iby’ah’imana ikoze umurayi ? 

Sinje kwigomeka Nyagasani ahubwo ndagira ngo ugire Ubugizi maze urebe u 
Rwanda rwawe, uruterure urutereke mu Gituza cyawe kugira ngo urwimuremo 
Umuvumo warwogogoje, urukubite icyuhagiro cy’Inkuramahano, Abahanuzi 
barutahe batahure imvano y’Amabi yose yaruremye icyasha cyaje kurwasa 
rugahinduka amakara akakaye. 

4. Gucika 

Ngo ibijya gucika bica amarenga! Amashyaka avuka mu Rwanda mu nkubili ya 
Revolisiyo yo mu 1959, yavukanye Ubwiko abuminjiliyemo ubwenge 
bw’Abanyrwanda u Rwanda rwuzuramo ibico maze ibintu biracika ibindi 
biradogera ! 

Yavukanye Ubukenya, agenda akenyuka ruhongohongo kugeza ubwo hasigaye 
rimwe ry’Intungarutoki. Mwibuke rero ko inkingi imwe itagera inzu. 

Limwe reo ryaratanganitse, rirasanya ndetse ririyasira ryigarurira u Rwanda. 

Ryumva ko nta rindi; riba ikinege muri urwo rwego u Rwanda ruba 
ruragumbashye, ruba Ingumba. Andi mashyaka ntiyagwingiye gusa 
yaragwengeye, aragwangara na bene yo rurabokama ; ntiyabaye incike gusa 
yabaye incibwa kuko ntaho yari agihagaze. 

Umuntu yakwumva rero ko ba nyirayo babaye ba Mbuzamamenero, no kurya 
iminwa ntibyari bikibashokoye, basigara batunzwe no guhekenya amenyo. 

Kandi uhekenya amenyo ntaba ayahekenyera Nyirukumubangamira gusa 
ahubwo burya ni we aba ahekenya. Ku Munsi wa Simusiga akamumira bunguri. 

Abadahekenye amenyo kuko bumvaga batabangamiwe bari ahabo nka rwa 
Ruheri. Nta n’ubwo biriwe baruca ngo barumire kuko urwabo rusanzwe mu nda 

niho ndaro yarwo. Nguwo umuvumo wavumbukanye n’Amashyaka; aho 
gutekereza cyane ngo batobore batikure ijambo, bahitamo Guha amashyi 
Nyirurwanda. 

Twumve gusa ko rimwe na rimwe muri ayo mashyi haba havanzemo Inshyi ; 
mu Mpundu harimo Induru naho mu Masengesho ahanini huzuyemo Guhinza. 

Ngurwo urupfu rw’u Rwanda! Ukuboko kumwe kurya bihora 

Ngo ntawe utira uwo batongana ! Ubundi uwo mutongana ni uwawe ! 

Ishyaka rero ritagira andi biva inda imwe riba aho nta kwa gutongana maze 
bikariviramo kwitonganya. Byanze bikunze muri rimwe hiremamo menshi, aho 
kubyara intonganya hakavukamo amahari agenda akagusha ku Mahano. 

Hikubitamo Ubutoni buturanye n’Ubutiriganya bigahita bivumbura Ubwindura ; 
bwandura kurusha Macinya. Bishya rero bishyira kugagara, n’uko umugogo 
w’ishyaka ukagarama. Nguko gucika kw’ishyaka ariko akenshi ntibicira aho 
kuko bishobora no kubyara kwicuza. 

5. Kwica 

Ishyaka ni ryo ryica ariko ntiricika gusa kuko iyo ryikunkumura ntiribura 
gukumbanya abaryo. Hari n’ubwo rirarira nk’umunyamutwe rigatwara ingenzi 
ziba zigendera hafi aho .Uretse ko n’ubusanzwe aho Inzovu zirwaniye ibyatsi 
biruma. 

Gucika byo kuba incike;ari byo kubyara umwe ; udakurikira ntakurikirwe kandi 
bisa n’umwaku mu muco wa Kinyarwanda byabaye umurage mu mashyaka uko 
yagiye asimburana ku Ngoma. 

Uwo muco wa Nyakamwe mu Ngoma waje gutaha mu Ngoro ukahaba 
akaramata none ukaba uzirambanyije zose wabanje mu Ishyaka lyimakaje 
Ubugumba kandi kubyara kwaryo bitagombye no kuragurizwa. Abana baryo 
bariho ndetse bakagira n’izina libakwiye litabatandukanya n’abandi kuko bose 
bitwa Abarwanashyaka. 

Kuki havamo umwe rukumbi akaba Ntambahagali, akaba imbere n’inyuma, 
iburyo n’ibumoso maze yategeka hakabura utigatiga ! 

Kuki ugeze ku isonga ry’Ishyaka agasimbizwa ku isonga ry’Igihugu, Inteko ya 
mbere atayizibukira kandi abaziba icyuho batabuze ? 

Aho se mama ntiyaba yaravukanye imbuto ? N’uwavukanaga imbuto mu gihe 
cyabyo, iyo yimaga Abiru bahitaga bashimikira, bakaraguriza ubwoko 
buzavamo umugore uzabyara umwana wo gusimbura se. 

Ndetse umwana w’umwami uganje barabanaga kuko yagendaga agera ikirenge 
mu cya se ! Maze umunsi byabaye mahwi umwami akabona gutanga ; agaha 
umuhungu we na we akima. Twumve aho hantu, aho si aho gushakirwa inzira 
nzima ?  

Aho muri Repubulika ntihabuze Abiru b’igihugu ngo basimbure abiru b’ingoma 
? Habuze Abiru habura n’Abere babereye kuboneza ingingo z’Inkamatabugingo 
bagira ngo bazakure umugiga mu Rwanda. 

Ngo mu ngazo y’Ishyaka haganje ba Nikozitamba baba basa. Harya ngo 
Basabose ni umwana w’Umwanyanda ? Urwo rujijo rutaramyemo injiji ni rwo 
rwajunjuye u Rwanda ! Intekerezo y’intungarutoki ikata inkoni za 
Nkomamashyi ; gutekereza bihinduka gusobanya aho kugira ngo bibe umusoto 
w’Ingengarwanda. 

6. Indasimburwa 

Rudahangarwa rwihariye ubutwari bwugarije ubutware akaba ahagaze nka ka 
gati ko mu ruzi. Aho akura uwo muzi usa n’umuzindaro w’imvugarimwe akaba 
intavuguruzwa izira ugera ikirenge mu cyayo. Ntakirigitwa mu birenge ngo 
atekereze gutambuka, abunganizi bambambaranye, ingenzi muri bo zitakume 
zitangire gutanganika. 

Kujya ku ruharo aho wiharika usa n’imbata yabatamye mu mutima wa 
nyirukuyitunga agahora atumburuka ubudatuza nka wawundi wigeze kwitwa 
Butobudashira. 

Nyirumwambaro wakanwe na nyirawo akawukomora mu butare bukobanye 
ukamwizingira ku nkoba, ukamubaho uruziga rumuzigaziga kugera ubwo 
utazagira undi ukwira. 

Arikwije rero kandi ni rukumbi ku nteko aratetse ndetse agiye gutekanya mu 
nteko ebyeri, ahabaye Kitayegayezwa. 

Afatiwe Intayega ntayegayega, ntakurukira ntakurikirwa abaye nka Binego bya 
Nyirakajumba. Cyangwa se Kabundi, cya cyana kimwe cyamaze nyina 
Ubugumba. 

Ni we gusa, we wenyine akazira gusimburwa no kuba yagira umugwa mu 
ntege ; abaye Rukumbi rukwiye Umukumbi, ahasigaye akarongora. 

Mbe Mwungeli uzira urwunge, ngo ujye imbere ufite inyuma ukazagera aho uba 
Nzaburyambwikombere umwe wapfuye atikoze imugongo ! 

Kuki icyizere mu bawe cyakubanye iyanga ukanga kuraga umwe mu bo muhuje 
ingiro ugihagaze, uko kuba Nyamwigendaho kukaguhagama umunsi wahirimye 
ukarundukana n’u Rwandaa. 

Guhagarara i buryo n’i bumoso kandi uri umwe, ukagomba kwitubura ndetse 
ukagera n’aho witomba akanyama kandi ingirakamaro ariko zigenda zuzura mu 
Nganzo. 

Kuki wamenye Ishyaka ariko kurwana ishyaka bikakwihisha ? Ishyaka ni 
Inganzo y’ikuzo rizirana no kwikuriririza kuko iyo Imana yagushyize imbere 
iryo kuzo iguhaye ugomba kuriraga abakugwa mu ntego ushaka ko bakurusha 
kuba igitego. 

Intego ya mbere y’ishyaka ni uguhosha ishyano, igamije gushimangira muri 
Kameremuntu inganzo nzima ngo bene Muntu buzuremo Ubumuntu. 

7. Kamara 

Kamara katambaye Kamaramahano, kabyukurukije amahano kakarwongeramo 
amahane yaje kuruvutsa amahoro rugasigara ari umurangara urangaye. 

Kuzira kwunganirwa byabaye umuco ukoze ico kuzawumesa ngo were weze u 
Rwanda ni ah’Abagabo si ah’Umugabo. Kamara yadutse yiyesura, amashyi 
n’impundu bikamuhundwa ariko kuri bamwe ari inshyi zirimo induru. 

Imvugo igahinda u Rwanda rwose ngo ni urwa Kanaka, abaye Indasimburwa 
naho imikane yo kumukanira urumukwiye iri mu nganzo ngo ejo ejobundi 
azashyundurwe nk’igishyundu. 

8. Uko baririmba ngo narambe 

Kwikorera Umutwaro w’umudaterurwa, ukawuyegamo uri rukumbi, uzira 
kwiyambaza ab’ingoboka ngo ejo badasunutsa ubuzru aho ku Isimbo ukazahava 
usimburwa ; ugahita uhata inzira ibirenge, umuyobe wuje umutima wawe 
kugeza utaha icuraburindi ukazarinda kurindagira  

Ko mbona u Rwanda rwuje Urwango! Hariya ku murimo w’ikirenga ni nko 
kwubikwaho urusyo ugashungerwa aho gukubitwa ingabo mu bitugu.Ni 
ukwirya ukimara nk’aho uri Kimari cyamaze ababo! None waba ari umuvumo 
wavumwe urwo rwego mu Rwanda aho kugira ngo haganze Urugwiro hakima 
urwango runuka ruta ku munigo uwo barunihirije rukazamunihura uwa Kavuna. 

Abatabazi b’intungane batamiye ukuri bakivuka kukabagishiramo ariko aho 
gutabara bagahora batamba ineza uboshye imandwa zugumbira Lyagombe. 

Intero ikaba n’inyikirizo ni Ntawamusimbura, Ntawamusimbura, 
Ntawamusimbura, bikavugwa n’umutwa, bikavugwa n’umuhutu bikavugwa 
n’umututsi ; bikarambanya mu Mbaga y’Inyabutatu isigaye itontoma Igihugu 
cyose kigacika urukendero. 

Nyiruguhanikwa mu ruhame rw’abihinduye Ababindarume bihandagaza ijoro 
n’umunsi, mpaka bamuteretse mu Nteko y’Urupfu na rwo rwashinyitse 
n’Ubukaka bukataje rugamije kumutapfuna. 

Agiye mu ijuru ry’u Rwanda ngurwo urwandiko rwa Munsi ruzamumanura 
akagwira imbaga nka ya nkuba yo kwa Makombe, imwe ikubita itagira amazi 
maze igihugu kigakongoka abaturage bakarimbuka. 

9. Inteko y’Amahano 

Guterera impinga wigize impingane ngo watowe ukimikwa ukambara ikamba 
ugakambika no ku Nteko y’Urupfu ukigira Ikigogoro ; burya uba wicaye mu 
manga imango z’urupfu zayashinyitse. 

Inteko ni intebe y’ikirenga mu buyobozi ikaba igeno rya buri Munyarwanda 
kuko ari Nyirigihugu ; ikaba imwe igomba umwe kugira ngo izabundikire 
ubumwe bwa bw’Abenegihugu. 

Aho mu bushorishori ho ku ihanika ; uwihanukiriye kuko ntawe aba 
yahanikiye ; arihambira agahimbarwa ariko igihirihimve mu ntekerezo ya ba 
Nyirigihugu ni igihunga bahorana aho guhoza umutima ku gihugu kugira ngo 
Nyirumutwaro w’umurengera azagire umurego wo kurengera u Rwanda. 

Uvuna ingoma ni uyivutsemo ; ingoma y’i Rwanda ikazira kuvunwa kuko 
ivukamo Rukumbi, akitoza gucura inkumbi ariko Rubanda rwiyasira ; aho 
gutabaza ngo rutakambe ; rugahita rwikiriza iyo ntero runyuze mu nzira yo 
gucweza. 

Naho ibyegera bikwegereye aho kukwongora ngo ube umuntu; ugire ibambe 
ureke kubamba ; bikaba ibamba inkiko zose ngo ejo batumva amahano yawe 
ugahora ushimwa kandi udatuza gushimuta. 

Ibicuro wumva umubiri wose kabone n’ubwo waba utumva, umutwe 
uhondwamo inkomanga, amarira ahongoboka mu maso, amatwi adatuza 
kuduhira, umuhogo uhongobokamo intimba, umutima wenda gusandara, mu nda 
ari indiri y’agahinda naho akanyangabo kakutse, amaguru ahururwa ijoro 
n’umunsi ; ni imiburo iva kwa Munsi ntugashake irenzamunsi kuko iba myinshi 
igahimwa n’umwe. 

Cyose Rubanda rwa Ruyango mubura umuntu uzi gushishoza ; nta mupfumu 
w’Umuntu ; uyu watashye kameremuntu wumva intimba ikura umutima n’uwari 
icyatwa akagira icyena ngo mumutaheho akize umuntu ! 

Kuki mutora uwo mwatanze cyangwa mutanga uwo mwatoye? Mukamuha 
akato mukamuhinda, aho kumuhindura ngo abe ingenzi agire amarere areba 
Muntu ; yiyamirire abe icyamamare, agire igikundiro kimukwiye, abe Mukwiye 
ukwiye abantu ! Muramwitaza agataraka, akajya mu bwato akwota amazi aka 
Nyamwigendaho ukokoye wirya akimara akamaririza nk’aho mu ishyaka 
haguye ishyano maze rikagumbaha rikivuka. 

None twaba turi abanzi, uwo tuzamuye mu bushorishori tugasa n’abamushoye 
inkongoro n’ibisiga, aho mu ijuru ry’ibisiga yisihinga asa n’intare y’umugara 
yigaragambya ikaniga impongo, igaharamba imbogo n’imparage kuko iba 
yumva ko ari Umwami Nyirishyamaba. 

Nguko uko ishyano ryaguye mu Rwanda kandi ni rya rindi rigwira ishyiga. 
Uriya Nyamwihare wihenda akabura n’umuhendahenda ngo azazibukire 
umuzigo ahetse, urusyo rumwubitse ku mugongo rufite ingorane 
z’ingaraguramugabo ; azashinge ibikokora nka bimwe bya Muvunyi wa Karema 
karemajwe n’ibyuma byo kurasanira bene Ndahiro maze arwirenze. 

Mu barwanashyaka hakenewe ingenzi zigenda imbere; zerekanwa ndetse 
ziniyerekana; rubanda rukazimenyera hakiri kare, zikerekana intambwe yazo 
uko zitambuka zigashyirwa mu ntera maze irushize izindi intambwe igashyirwa 
mu ruhando igatangira guhangana n’uyu mugogoro ugoye u Rwanda kugira ngo 
umunsi Nyirantarengwa izaba yegereje nawe abe hafi yo gusogongera ku 
Isimbo ; kuyisingira binyure mu nzira nzima. 

Inzira nzima ni iy’Ubuzima; kubaho ni wo Mugambi w’Impanuramahano 
ukazagamburuza imikiko y’inkorogamuntu ; ugamije kwimika Muntu mu 
mitima y’abantu ; akahatura, agateka agatekanya,agaterekera agatekereza, 
agatunga agatunganirwa. 

10. Mu ikubitiro 

Rugikubita ingenzi yagenze yonyine, icyo gihe uruhando rwahandaga kurusha 
amahwa y’umufatangwe ariko aranga ahafata ijambo ngo n’abambaye injamba 
bagire ijambo, abamushagaye nk’aho bavuyemo Kivulira ngo bavumbure 
uburyo buzima buhatse Ubwunganizi n’Ubwenegihugu buhamye ; ahubwo 
batangiye kuvugishwa bishyira kera kigana ibyago ; hakabura n’umwe ushira 
amanga ngo ashirukanye ashire ubwoba akure ubworo mu bwonko ; ahabure 
Nyiruguhaba amujya mu gutwi n’amagambo y’igitwiko ngo amutwikurureho 
kiriya gihu cyamubuditseho Ndushabandi ; akayikenyera agakesha, ikamubamo 
akaramata. 

Aho guterwa inkunga aratereranwa ; wa mutwaro umubana umugunda, uko 
agundagunda ibyegera bimuha iryinyo ; ngo biramuskera naho ari 
ukumwisekera ; mu gihe iby’ingezi bisizana mu gusingiza aho kurambura 
intekerezo irambye mu miyoborere  

Nyilingoma arigunga ; intego y’ishyaka ikurwa ishya igenda ishya 
ruhongohongo ; irakongoka iratokombera ; umuyonga wayo uhita uvumbukamo 
ubwiko  

Maze rurasuma rurasuherwa, mu cyoko cyarwo haza icyoba mu ngoma mu nda 
hataha amahindura ariko ahirimbuka nk’amahindu umuco w’Impirikanyi uvuza 
impanda rubira icyuya impande zose n’uko iryavuzwe rirataha ; Imirishyo 
ibirindura imitwe nk’aho mvugiye ; uko zivuze aba ariko zitambwa. 

  



11 
 

11. Ubwiko bwa Nyakanga 

Nyakanga yanga amabuguma yatangiye itengura ibyo yasanze ndetse inatimbura 
abo ihasanze baza kurengana n’irirenze. Iyo nkubito yakubise nk’inkuba zesa ; 
nyina uyibyara yitwa Ubwiko, bwadutse mu ngoma nk’ umuhindo ; 
ntiwahindagra ngo bitinde ahubwo wadukana agahenge gahora gahengamiye mu 
rwobo. 

Kwirema kwaje kubyara Uburema biba bibaye inkuri ya ya nkondo ; 
urukumbuzi rwa Rukumbi rurabamba ; hinjira Ramba irarambura ntibyatinda 
irarambuka, irarambanya isaga u Rwanda iba nk’urwandiko rw’Imana. 

Wa muco w’Intungarutoki uba umutungo uza guhimbazwa uba umutongo nuko 
umutoza aba arabitoye ntibyatinda aba Nyirurwanda. 

U Rwanda ni urwa nde ? Ntibyatinda, nyirarwo aremerwa arabikunda 
biramubera igihugu cyose kirabitora. 

Birotota bishya bishyira Amashyaka menshi ; agiye kuvuka ararumbuka ariko 
kubana biba umugoro ; Nyirukugoka aba aragatoye kuko yaje amutumbiriye, 
intego yayo ari uguhirika aho guhirimbanira Gushinga. 

Aje ari menshi ari uruhuri ariko aho ahuriye ntahazi, rimwe ni rimwe ni nka 
rukumbi iri muri menshi, nta mubano nta n’igihugu, ingoma yonyine iba 
ikirango kandi ingendo ni yayindi, ni uguhirika aho guhirimbana. 

Ntibyatinze Nyinawintumbi aturuka Mpororo amashyaka ashyushya urujya 
n’uruza, aracanira ndetse aca ibintu maze abacengezi baba bose babiba urwango 
rurarumbuka ; umwanzi atungwa agatoki kugeza ubwo kamutobora amaso. 

12. Kirimbuzi 

Kirimbuzi y’i Nkore idakorerwa yambaye inkota irukora mu nda no mu ndaro 
yarahatashye yimika kwica ibigira umwuga icukura urwobo rw’insangane ngo 
rusanganye u Rwanda rwose nuko irwuzuze Abanyarwanda abarusaze bagane i 
Shyanga naho ibasange yo icucure. 

Yabanje gukoranya Intasi umurundo maze izirungikana umugambi uhatse 
amagambo atsemba abantu ; zirayatera atera ubwoba, ubworo bwigarurira 
ubwonko, imitima idiha nta gutuza, u Rwanda rwandura umwiryane, 
imidugararo ihaba urufaya, ab’intege nkeya babura ubwenge biga gukotana 

biracika ; bajya mu babo baracoga Izamarere zisekera, zisukamo ziracucuma 
ububisha bwazo bukora akantu nuko iryavuzwe rirataha. 

Ishyano riguye uko zibishaka mbese bigenze uko zabyize ; zihita zikira 
ziramasha zimara abantu, icumu rihoga ubudatuza, inkota irisha amajya 
n’amaza, u Rwanda ruhinduka urw’imirambo no mu mirambi no mu mibande, 
zigaburira inkongoro n’ibisiga no ku munsi wa none ziraririmbwa. 

Ziruca amabere arahenebera, amarembo y’urupfu aba aruguruwe, zihita 
zirwurirana umuhate mu ijuru ryarwo haka umuliro. Ziruhindishamo inkuba 
zarwo inkuru mbi itaha u Rwanda rwose ; ruba ruranduye ruba umwanda. 
Nguwo umwandu warwigombye, urukora mu nda ijoro n’umunsi ntabwo usiba 
gucura inkumbi. 

Winjiye mu ngoma urahaganje urema abaganga umuganaziko bahora 
bawuhiramo imihango ngo uhangare abitwa abanzi ubahe muhurwe bahungetwe 
bate agaciro babe ibicibwa. 

Umuco urimo ico rucabintu urakorangizwa uba kabombo ndetse uba icyatwa 
urabambara ushinga imambo impande zose, urema uruhando ruhambaditse, 
rwambara impanda zirasira ari byo kwimika Nyirurwanda. 

Ni wawundi nka babandi, ni we Rukumbi ruzwi i Rwanda akura mu ishyaka asa 
n’ikinege nta kunegurwa nta kujorwa, hirya no hino aratazura, imbere n’inyuma 
ahahamya ijisho, agasa na nyiri amaso munani n’irya cyenda mu gikanu, asa na 
ka gati ka Waga n’ibyegera arabyitaza, amashyi n’impundu bigahundazwa biva 
iyo gihera. 

Dore nguyu ari ku isonga ni we usogongera ku misango agasanganya u Rwanda 
rwose, ni we ubirura imibira yose ubundi akagaba akagaburira, kwica agakiza 
bikaba umwihariko. 

Aho ku nunga aho anungaraye hasa no hejuru y’ikirunga kandi nticyuzeyemo 
ibirunge, cyuje amahindure ahindanya ; umuntu warenze Nyirantarengwa 
akagumya kwicara ku Nteko nta no kurota umusimbura asura ubwandu 
bw’Inkenyamugabo. 

Inzozi nk’izo zirazironda, nyirukuzirota arota ahirima dore ko aba ahanitse ariko 
arembuza za Mpirikanyi zihita zibuka umuco ucura inkumbi. 

13. Inzira y’Amahano 

Guhirika uhirimbura ni umuco wa politike waconcomeye Ico ukaba warokamye 
Abanyrwanda n’u Rwanda rwabo ubabamba, ubabambura kugeza ubwo ubanika 
ku gahinga, aka ya mbura gihana yabuze gihamba. 

Bijya gucikira ku rucunshu hairi ku ngoma ya Rwabugiri rwa Gahindiro ka 
Mibambwe. Kwima kwa Rutarindwa ntikwamuhiriye ahubwo kwaramuhitanye; 
ibintu biracika ibindi biradogera. 

Ngiyo Inzira ya mbere y’Amahano yakongeye mu Rwanda maze mu ngoma mu 
nda hakavuka Kumarana. 

Inzira ya kabiri yaje kubyara inzigo ni Inkubitabatutsi yabatutse uko batari 
batutswe n’Imana. 

Cyami yakubiswe inkubara inkuba ziresa, u Rwanda rusezerera cyami 
n’imihngo yahanze ingoma y’Abanyginya ; himikwa Repubulika ishingiye ku 
ngoma y’Abahutu yihutiye guteba, irasindagira ariko ntiyatinze gukomwa 
imbere ; mbereka imaze kuba Imberamahano. 

Inzira ya gatatu ni ya Nkuba ya Nyakanga kanga amabuguma, umwana 
w’Ubwiko bwavutse mu ngoma maze buyivutsa kuramba. 

Inzira ya kane ni Imberantambara yaje itambikije ngo izabumbe amatako 
ihwanya Abaturarwanda, ba Ntarwamazabatazi bazagwe mu gihirahiro maze 
Abegamirantsinzi batsindagire Umuganzanyo. 

Ngaho rero aho u Rwanda rwayobeye ari n’aho rwendeye kuyoberwa. 

Inzira nzima ni iya Muntu, izira Kwandagra, Kwenderanya no Kwanduranya. 

Nsabimana Evariste 


